Skatta- og avgjaldsmál avgerðir

Mál nr.: 07-03-31-52 

Avgerð tikin: 11.12.2007

- Kunngerð um lutfalsligan frádráttarrætt fyri mvg § 5

- meirvirðisgjaldslógin § 16

- Íløgu-mvg av bilakeypi

Samandráttur:

Toll- og Skattstova Føroya hevði noktað kæraranum frádrátt fyri íløgu-mvg av bili, grundað á, at bilurin ikki burturav varð brúktur til mvg-skyldugt virksemi. Skatta- og avgjaldskæru​nevndin metti, at tað var lítið, sum talaði fyri, at kærarin hevði so uppbýtta nýtslu av bilum sínum, at sigast kundi, at annar bilurin bert varð nýtt ur til mvg-skylduga virksemið, meðan hin bilurin bert varð brúktur til mvg-frítt virksemi og privata koyring. Tá Skatta- og av​gjaldskærunevndin metti, at kærarin hevði ikki lyft próvbyrðuna fyri, at bilurin burturav varð brúktur til mvg-skylduga virksemið, varð avgerðin staðfest.

Avgerð

Kærarin hevði virki, har hann seldi tænastur, sum vóru mvg-fríar og vørur, sum vóru mvgskyldugar.

Í samband við keyp av bili í 2006 hevði kærarin í 3. kvartali 2006 frádrigið 29.430 kr. í íløgu-mvg av bilakeypinum.

Vísandi til § 16 í mvg-lógini og § 5 í kunngerð nr. 35 frá 20. mars 2000 um inngangandi avgjald, og at bilurin ikki verður nýttur burturav í samband við sølu av vørum og avgjaldsskyldugum tænastum - men til blandað virksemi harí eisini mvg-frítt virksemi – hevur Toll- og Skattstovan tann 21. mai 2007 fráboðað avgerð um, at frádráttur verður ikki loyvdur fyri inngangandi avgjaldið av bila​keypi​num.

Kærarin vísti m.a. á, at tað eru eini 3-4 ár síðani, hann gavst at koyra út við tænastum. Hann upp​lýsti, at størsta inntøka hansara er nú av smásøluni – t.v.s. mvg- skyldugu søluni.

Bilurin, sum talan er um, ein persónbilur, metir kærarin vera góðan sum vørubil – og sigur kærarin, at hesin bert verður brúktur til at koyra vøru við, at heinta pakkar á posthúsinum og keiuni t.v.s. mvg-skyldugt virksemi. Tá bilurin ikki er í brúki til hetta endamál, stendur hann. Upplýst verður, at kærarin eisini hevur annan bil ein station við tveimum setrum. Hesin verður nýttur til annað virksemi og til privata koyring. Vísandi til, at keypti persónbilurinbilurin verður brúktur burturav til mvg-skyldugt virksemi, metir kærarin seg hava rætt til frádrátt fyri inngangandi mvg.

Toll- og Skattstova Føroya vísir á, at tá avgerast skal, um frádráttur verður loyvdur fyri inngang​andi meirvirðisgjald av persónbilum, verður útgangsstøði tikið í § 16, stk. 1 í mvglógini, har ásett er, at við í inngangandi avgjald verður bert roknað avgjald av innkeypi, sum burturav viðvíkur sølu av vørum og avgjaldsskyldugum tænastum. Stk. 2 í somu grein gevur møguleika fyri at rokna partar av inngangandi avgjaldi við í avgjaldsskyldugt keyp. Hetta er nærri ásett í Kunngerð nr. 35 frá 20. mars 2000. Í § 5 í kunngerðini er ásett, at avgjald, ið viðvíkur keypi av persónbili, ikki kann roknast við í inngangandi avgjaldið uttan so, at bilurin  burturav verður nýttur í samband við sølu av vørum og avgjaldsskyldugum tænastum hjá virkinum.

Meginreglan er sostatt, at mvg í samband við keyp av persónbili ikki kann frádragast í inngangandi avgjaldinum hjá einum virki. Tað áliggur síðani virkinum at prógva, at bilurin burturav er nýttur í sam​band við sølu av vørum og avgjaldsskyldugum tænastum hjá virkinum. Toll- og Skattstovan vís​ir í hesum sambandi á, at tað eisini er gjørt vart við hesi viðurskifti í samband við eftirlitsvitjan í 2001.

Í frágreiðing til málið sigur Toll- og Skattstovan, at í samband við eftirkannan av málinum hevur bók​haldarin hjá virkinum upplýst, at bilurin verður brúktur til blandað virksemi, og at hann út frá søluni hvønn ársfjórðing metir, hvussu nógv av útreiðslunum av bilinum hann skal taka við á mvg-uppgerðina.

Viðmerkingarnar frá kæraranum um broytingar í virkinum, og at mvg-skylduga sølan nú er nógv størri enn mvg-fría sølan, og at kærarin hevur annan bil til privata koyring og mvg-fríu søluna, føra ikki til, at Toll- og Skattstovan broytir støðu sína. Samanlagt heldur Toll- og Skattstova Føroya, at grundarlag er ikki fyri at meta, at bilurin verður brúktur burturav til sølu av vørum og avgjalds​skyldug​um tænastum.

Avgerðin hjá Skatta- og avgjaldskærunevndini

Sambært § 16 í mvg-lógini og § 5 í kunngerð nr. 35 frá 20. mars 2000 frá Fíggjarmálastýrinum um lut​fals​ligan frádráttarrætt fyri meirvirðisgjald og um javnan av inngangandi avgjaldi av íløgu​gøgnum kann avgjald, ið viðvíkur keypi av persón-, vøru- og lastvognum, har totalvektin ikki fer upp um 3500 kg, ikki roknast við í inngangandi avgjald, uttan so at akførini burturav verða nýtt í sambandi við sølu av vørum og avgjaldsskyldugum tænastum hjá virkinum.

Tá frádráttur verður kravdur fyri íløgu-mvg av persónbili, og virksemi kærarans er blandað, mvg-skyldugt og ikki mvg-skyldugt virksemi, er kravið ikki bert, at bilurin verður brúktur vinnuliga burturav men eisini, at hann bert verður brúktur til avgjaldsskylduga sølu. Tá virksemið hjá kæraranum er blandað virksemi og verður rikið frá somu adressu, er nærliggjandi hjá Toll- og Skattstovuni at halda, at bilurin eisini verður brúktur til blandaða nýtslu.

Undir nevndu umstøðum liggur tað á kæraranum at prógva, at hann ikki nýtir umtalaða bil til annað enn mvg-skyldugt virksemi/vinnuliga burturav. Kærarin metir seg hava lyft hesa próvbyrðu við at vísa á, at hann hevur annan bil, sum verður nýttur til privata koyring og í samband við sølu av tæn​astum, og at persónbilurin stendur, tá hann ikki nýtir hann til smásøluna.

Skatta- og avgjaldskærunevndin metir, at tað er lítið, sum talar fyri, at kærarin skal hava so uppbýtta nýtslu av bilum sínum, at sigast kann, at persónbilurin bert verður nýttur til mvgskylduga virk​semið/ smásøluna, meðan stationbilurin bert verður brúktur til mvg-frítt  virksemið og privata koyr​ing. Harafturat er tað persónbilurin, sum er skrásettur til privata nýtslu, meðan stationbilurin er skrá​settur til vørukoyring. Eisini frágreiðingin frá bókhaldaranum um nýtsluna av bilinum talar ímóti, at bilurin verður nýttur til mvg-skylduga virksemið burturav.

Tað eru ongar upplýsingar í málinum, sum siga, hvar kærarin letur persónbilin bilin standa, tá hann ikki er í nýtslu, t.v.s á adressu kærarans ella á virkisadressuni, so hesar umstøður er ikki tiknar við í met​ing nevndarinnar.

Men longu tí bilurin er skrásettur til privata nýtslu, og tí virksemi kærarans er soleiðis háttað, at tað er einki til hindurs fyri at nýta umtalaða bilin til tey tvey ymisku virksemi kærans, metir Skatta- og avgjaldskærunevndin, at alt talar fyri, at bilurin ikki bert verður brúktur til mvgskylduga virksemið kærarans. Kærunevndin viðmerkir í hesum sambandi, at kærarin bert við at vísa, at hann hevur annan bil, ikki hevur lyft próvbyrðuna fyri, at persónbilurin einans verður brúktur til mvg-skylduga virksemi hansara.

Skatta- og avgjaldskærunevndin avgjørdi tí at staðfesta avgerðina hjá Toll- og Skattstovu Før​oya at nokta frádrátt fyri inngangandi mvg av umtalaða bilakeypi.
